
        
            
                
            
        

    
	Т. ЖАМЪЯНСҮРЭН

	 

	ХЭН ХЭЛНЭ ВЭ?

	(Цэцэрлэгийн ба сургуулийн бага насныханд)

	 

	“БНМАУ. Ардын боловсролын яамны хэвлэл” Улаанбаатар хотноо 1979 онд эрхлэн хэвлүүлсэн номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ШҮЛЭГ

	 

	 

	* * *

	Мянган бяцхан

	Горхи нийлж

	Мяралзах их

	Мөрөн болдог.

	 

	* * *

	



	



	ХҮҮ

	 

	Аав, ээж намайг

	Төрсөн хүү минь гэх юм

	Аавын аав, ээж бол

	Ач хүү минь гэх юм.

	Ээжийн ээж, аав бол

	Зээ хүү минь гэх юм.

	Эх орондоо би бол

	Эзэн хүү нь билээ.

	 

	1972


САВААГҮЙ МУУР

	 

	Хархан муур минь

	Үнэхээр дүрсгүй.

	Хавьтсан бүхнээ

	Үймүүлэх нь горьгүй.

	Өчигдөр эмээгийн

	Бөөрөнхий утсыг

	Өнхрүүлж хөвөөд

	Ороолдуулж орхисон

	Галынхаа шилээврээр

	Гайгүй яндахад нь

	Ганц үсрээд

	Гарч зугтсан юм.

	Өнөөдөр харин

	Цайных нь сүүг

	Өнхрүүлж асгачхаад

	Долоож байв.

	Ууцан дунд нь

	Эмээ бас л

	Уулга алдан

	Таягаараа буулгав.

	Эмээгийн шийтгэлийг

	Үргэлж хүртэх

	Томоогүй муур минь

	Үгийг минь сонсооч!

	Саваагүй зангаа

	Орхихгүй бол

	Шийтгэл мундахгүйг

	Ойлгож мэдээч!

	 

	1969


АЛАГ ШААХАЙ

	 

	Үржин хүү

	Орж ирээд

	Үүдэнд нэлээд

	Удаан зогслоо

	Хөгшин эмээ

	Айргаа бүлээд

	Хүүг харах

	Чөлөөгүй байлаа.

	— Хөл халууцаад

	Байх юм! гэж

	Хөөрхөн жаал

	Эмээг өдөв.

	— Яагаад хөл чинь

	Халууцаав? гэж

	Яриа эмгэн

	Түүнээс асуув.

	— Ах хотоос

	Авчирсан юм! гээд

	Алаг шаахайгаа

	Хүү өргөв.

	— Халууцсан хөл

	Биш байна! гээд

	Хашир эмгэн

	Шаахайг нь мялаалаа.

	Хүүгийн хэрэг

	Ингэж бүтэж

	Хөөрөн баясаж

	Эргэж гүйлээ.

	 

	1972. Цэцэрлэг хот


ЗААН

	 

	Халуун орноор аялж

	Аварга зааныг үзэв.

	Хад цохио шиг дэнхийгээд

	Ханагар сүрлэг харагдав.

	Эрхийн чинээхэн жаал

	Тэр зааныг уначхаад

	Ийш тийш нь залж

	Дур зоргоороо зугаална.

	Биеэрээ заан том ч

	Даруу номхон нь сайхан юм

	Бяраараа заан хосгүй ч

	Тайван амгалан нь гайхам юм.

	Тийм болохоор зааныг

	Хүн бүхэн хайрлах юм.

	Тэжээж арчилна гэдгийг

	Хэн бүхэн хүсэх юм.

	 

	1969


ХЭН ХЭЛНЭ ВЭ?

	 

	— Ханагар том

	Хангал бугыг

	Хангайн ууланд нь

	Харайлган зурлаа

	Саарал халиун

	Сайхан зүсийг нь

	Шаргал будгаар

	Гоёхон гаргалаа.

	Сэтгэл уяраах

	Шингэн дууг нь л

	Сэдэж зурах гээд

	Шийдэж олсонгүй

	Уяхан дууг нь

	Урлан гаргах

	Уран аргыг

	Хэн хэлнэ вэ?

	— Өнгө өнгийн

	Будгийн харандаа

	Өмнөх ширээндээ

	Өрж тавиад

	Тэнгэрээс буух

	Цасны ширхгийг

	Тэр л өнгөөр нь

	Зурахыг бодлоо.

	Цагаан цасыг

	Цагаан цаасан дээр

	Яаж зурахыг

	Ядаад олсонгүй.

	Цасны өнгийг

	Цаасан дээр буулгах

	«Хэцүүхэн» аргыг

	Хэн хэлнэ вэ?

	 

	1972


ХЭДГЭНИЙН ХАРИУЛТАД ХЭН ТУСЛАХ ВЭ?

	 

	Хөвч тайгаар зугаалж

	Хөдөө талаар аялсан

	Олон амьтдын зулзага

	Олз омогтойхон цугларчээ.

	Эрх хулганын гөлчгий

	Хэсэг махтай иржээ

	Эрээн муурын зулзага

	Хэдэн арвай олжээ.

	Орилоо нугасны дэгдээхий

	Самарт боргоцой авчирчээ

	Ой тайгын хэрэм

	Сарвагар өт түүжээ.

	— Аль дуртай хоолоо

	Цөмөөрөө хоорондоо сольё! гэж

	Аглаг тайгын хэрэм

	Санал гарган хэлж гэнэ.

	Амьтдын зулзагын аль нь

	Ямар юм авсныг

	Алдаагүй зөв хариулахыг

	Ялаа хэдгэнэд шаарджээ.

	Юу, юугаар хооллодгийг нь

	Хэн сайн мэддэг нь

	Хэдгэнийн өгөх хариултад

	Хэлж одоо тусална уу.

	 

	1969


ТАВАН ХУРУУ

	 

	Тав хүртэл

	Тоолж сурлаа

	Таван хуруугаа

	Нэрлэж тоолъё.

	Эрхий мэргэнийг

	Нэг гэе.

	Долоовор хурууг

	Хоёр гэе.

	Дунд хурууг

	Гурав гэе.

	Ядам хурууг

	Дөрөв гэе.

	Чигчий хурууг

	Тав гэе.

	Таван хуруу

	Ямар нэртэйг

	Та нар цөм

	Мэдэх нь энэ.

	Тав хүртэл

	Зөв тоолохыг

	Дашрамд бас

	Сурах нь тэр.

	Хуруугаа түргэн

	Дараалж дараад

	Хурдан зөв

	Нэрлэж тоолцгоо.

	1969


БОТГОНЫ ТУХАЙ БОДОЛ

	 

	Аав, ээж

	Бид гурав

	Салхинд зугаалахаар

	Саяхан гарав.

	Бор толгойн

	Ар тохойд

	Ботготой хоёр

	Тэмээ алхана

	Ээж, аав

	Бид гурав шиг

	Эд бас

	Салхинд гарч дээ.

	Том амаараа

	Цас үмхэлж

	Торомгор нүдэндээ

	Цан бүрхүүлж

	Холхи уулыг

	Дүүхийн ширтэж

	Салхи сөрөн

	Гуухайн алхах

	Ээтэн хүзүүт

	Гээдэн тэмээний

	Гоодон ботгоны

	Өлчрийг нь гайхмаар.

	Өвдөг татам

	Хунгар цасанд

	Өмссөн гуталгүй нь

	Ханагар юм аа.

	Хамар тасдам

	Хахир жаварт

	Амаа ангайн

	Алхах нь сонин оо.


ОНЬСОГО

	 

	* * *

	Оньсого, таавар хэлэлцье.

	Онож таагаад хөгжилдье.

	 

	* * *

	 

	 

	ТЭР ЮУ ВЭ?

	 


Ном бичгийн зүйл, түүний зарим хэрэглэл

	 

	Төгөлдөр мэргэн

	Дуугарахгүй ярина.

	Түүнийг нь бид

	Нүдээрээ үзнэ.1

	 

	 

	Дэлгэх бие нь

	Дэлмийн чинээ

	Дэлгэрэх үг нь

	Дэлхийн чинээ.2

	 

	 

	Уусан ундаа

	Увуулж цувуулж

	Гүйсэн газраа

	Эрдэнэ цацна.3

	 

	 

	Хар хамраараа

	Хатган хатган

	Хавтгай талд

	Тариа тарина.4

	 

	 

	Өөрөө түүнийгээ

	Уншдаггүй мөртөө

	Өврөөрөө дүүрэн

	Номтой явдаг.5

	 

	 

	Дун цагаан биеэс нь

	Дурайж үлдэх

	Мөр нь үнэтэй.6

	 

	 

	АЖЛЫН БАГАЖ ХЭРЭГЛЭЛ

	 

	Хоёр дугуй цагариг

	Хос ижил хутга

	Холбох нэг хадаас

	7

	 

	Өөрөө

	Нэгэн хонхор

	Өөр дээр нь

	Мянган хонхор8

	 

	 

	Сүлбэж яваад

	Сүүлээ гээнэ.9

	 

	 

	Хус модон биетэй

	Хурц төмөр толгойтой10

	 

	 

	Эргэх бүрдээ бүдүүрнэ

	Бүдүүрэх тутмаа уртасна.11

	 

	 

	Хувцасны зүйл

	 

	Гартай байж хөлгүй

	Хүзүүтэй байж толгойгүй12

	 

	 

	Ухаант мэргэний

	Оройд гарчхаад

	Уруу харан

	Унхайж суудаг.13

	 

	 

	Нэг иштэй

	Таван мөчир

	Нэн ачтай

	Хоосон арьс14

	 

	 

	Хоёр хар морийг

	Нэг хүн

	Хол, ойр ялгаагүй

	Зэрэг унадаг.15

	 

	 

	Өглөө бүр

	Холбож залгана

	Үдэш бүр

	Холтгож салгана.16

	 

	 

	Орой нь омбон цоорхой

	Оёор нь оргүй цоорхой

	Хоёр эвэр нь

	Хөндий цоорхой17

	 

	 

	Эдлэл хэрэглэлийн зарим зүйл

	 

	Нээгдэх гурван гархи

	Нэгтгэх бөх холбоос.18

	 

	 

	Хамар дээр

	Сандайлж суугаад

	Чихэн дээгүүр

	Хөлөө жийнэ.19

	 

	 

	Наамал толгой нь

	Шарр хийнэ.

	Нарийн бие нь

	Парр хийнэ.20

	 

	 

	Тоорцгоо авхуулж

	Өөрөө ундлаад

	Тонгойж бөхийж

	Биднийг дайлна.21

	 

	 

	Тос өөхөн биетэй байж

	Тоос хирийг цэвэрлэнэ

	Хайлан уйлан байсаар

	Хайран биеэ барна.22

	 

	 

	Цозгор цозон

	Цолмоны гэрэлтэй23

	 

	 

	Байгалийн юмс, үзэгдэл

	 

	Дэлгэр зуны улиралд

	Хурдан хөлөг шиг жирийнэ.

	Тэсгим өвлийн улиралд

	Дардан зам шиг толийно.24

	 

	 

	Хүйтэн өвөл

	Тал дээр хэвтэнэ.

	Хойтон хавар

	Гол руу гүйнэ.25

	 

	 

	Түмэн бээрийн талбайд

	Цагаан хоргол асгарав.

	Түүж авъя гэтэл

	Цалгиж халгиад явчхав.26

	 

	 

	Цасан өнгөөр цавцайж

	Намрын шөнөөр ирээд

	Усан сувдаар уйлж

	Өглөөний нарнаар буцна.27

	 

	 

	Өглөө урт

	Өдөр богино

	Орой уртассаар

	Орчлонг бүрхэнэ.28

	 

	 

	Тэмээ шиг өндөрлөнө.

	Ямаа шиг намсана.

	Уул шиг торолзоно

	Ус шиг жирэлзэнэ.

	Хэлэх хэлбэргүй

	Барих биегүй.29

	 

	 

	Сойсон нумны дүрстэй

	Хоосон эрээн биетэй

	Холдож ажвал ойртдог

	Ойртож очвол холддог30

	 

	 

	Амьтны зүйл

	 

	Анх төрөхдөө

	Амьгүй гарч

	Ахин төрөхдөө

	Амийг олж

	Амьтан болох гэж

	Хоёр төрөв.31

	 

	 

	Амандаа

	Аргамж чирч

	Тоононд

	Тор нэхнэ.32

	 

	 

	Хөрст газар гишгэлгүй

	Хөхрөх тэнгэрт нисэлгүй

	Гүйсэн мөрөө үлдээлгүй

	Гөвөлзөж явдаг гулдаахай.33

	 

	 

	Гэрийн зүйл

	 

	Саргар модон дотортой

	Даргар ноосон гадартай

	Овгор цүндий

	Орвол хөндий

	Өрөөсөн эвэртэй

	Үүгээрээ амьсгалдаг34

	 

	 

	Дөрвөн бүчтэй

	Дөрвөлжин алчуураараа

	Онгорхой зулайгаа

	Үдэш хаана

	Өглөө нээнэ.35

	 

	 

	Матмал нэгэн цагариг

	Махир зургаан хавирга36

	 

	 

	Дээшээ босож

	«Амаараа» нийлээд

	Дээсээр боолгож

	Цөмөөрөө нэгдэнэ.37

	 

	 

	Оонын эвэр хоёулаа

	Үргэлж зогсох албатай.

	Ойчиж унахаас сэргийлэх

	Өргөж тулах үүрэгтэй.38

	 

	 

	Ургамлын зүйл

	 

	Тэсгим өвөл

	Нүцгэн сэрийнэ

	Дэлгэр зун

	Дээлтэй саглайна.39

	 

	 

	Өнгө нь ганддаггүй

	Ногоон дээлээ

	Үй түмэн

	Гоёлоор чимж

	Он жилийн

	Эхэн болоход

	Орд харшийн

	Хойморт заларна.40

	 

	 

	Өмссөн дээлийг нь

	Тайлсан бүхэн

	Өөрийн эрхгүй

	Уйлсан байдаг.41

	 

	 

	Нарийн улаан хүүхэн

	Газар доор сууна

	Намирсан ногоон алчуур нь

	Газар дээр дэрвэнэ.42

	 

	 

	Далан давхар дээл нь

	Дандаа товч, шилбэгүй.43

	 

	 

	Гадна тал нь

	Бор яс

	Дотно тал нь

	Шар тос.44

	 


БИ ТҮРГЭН ХЭЛЬЕ

	 

	* * *

	 

	Эх хэлээ

	Эрхэмлэн нандигнаж

	Яруухан сайхан

	Ярихыг хүснэм.

	 

	* * *


Яргуй, яргай хоёрт

	Ялгах ялгаа

	Яриангүй бий.

	 

	*

	 

	Тарьсан арван хус

	Тайрсан гурван хуш

	 

	*

	 

	Тэр урт хөрөө

	Их ир хурц хөрөө.

	 

	*

	 

	Жороо саарал үрээ

	Ороо буурал үрээ хоёрын

	Жороо саарал үрээ нь омголон уу

	Ороо буурал үрээ нь омголон уу

	 

	*

	 

	Хэрээ, элээ хоёр

	Хэр холуур эргэв.

	 

	*

	 

	Тооройгоос

	Тормоо уяад

	Тойрмоос

	Торойгоо усална.

	 

	*

	 

	Эрэг дээрх

	Эрээн тарлан бух

	Эргэж эргэж

	Эргээ мөргөж шөргөөнө.

	 

	*

	 

	Ороо хул морь

	Орой бүр бороонд нороод

	Олом жирмээрээ олойрлоо.

	 

	*

	 

	Ихэр мухар

	Хоёр ишиг

	Эрх хув хар

	Нэг ишиг

	 

	*

	 

	Хүрэл илүүр

	Болор соруул

	 

	*

	 

	Харлаг хонины

	Борлог хургыг

	Сүүгээр угжиж

	Шүүгээр тэжээв

	 

	*

	 

	Ороо буурал

	Дороо бусгана.

	Жороо саарал

	Жолоо дугтарна.

	 

	*

	 

	Бөгтөр бөхөн бүхэн

	Бөгтөн бөгтөн

	Бөхийн бөхийн жороолно.

	 

	*

	 

	Тэр бахь

	Их бөх бахь

	Энэ бэх

	Хөв хөх бэх

	 

	*

	 

	Нэлээд олон

	Улаан ямаа нийлээд

	Нэлээд олон болоод

	Өлийн уул өөд гарлаа.

	 

	*

	 

	Махир мэхээр эвэртэй

	Ихэр хөвхөр хурганы

	Эрх хөвхөр хурга нь

	Бэрх хөвхөр хурга.

	 

	*

	 

	Дэлгэр тэнэгэр зуны

	Цэлгэр цэлмэг

	Цэнхэр тэнгэр

	 

	*

	 

	Уулын буга

	Ууландаа урамдана

	Улаан бух

	Ууртаа урамдана.

	 

	*

	 

	Алаг азарга,

	Алга болсон

	Алаг үрээ хоёр

	Айлын адуунд байна.

	 

	*

	 

	Туйлын олон

	Туулайн арьс

	Туулын голын

	Тулын хайрс

	 

	*

	 

	Хэрэм хэрэн хэсэн

	Самар, намар хураана.

	 

	*

	 

	Хадуур ирлээд

	Гадуур холуур мөрлөөд

	Хадлан хадаарай.

	 

	*

	 

	Хар алаг

	Хул алаг үрээний

	Харин аль нь илүү ороо вэ?

	Харин аль нь илүү жороо вэ?

	 

	*

	Ногтоороо унагаа

	Ногтолбол ногтлоорой

	Чагтаараа тугалаа

	Чагталбал чагтлаарай.

	 

	*

	 

	Арав гаруй галуу ирэв үү?

	Арав гаруй галуу эргэв үү?

	 

	*

	 

	Ээрүүл оруулаарай.

	Илүүр олуулаарай.

	 

	*

	 

	Сүрэл, солир

	Хүлэр, хүрэл дөрвийн

	Аль нь хүнд вэ?

	 

	*

	 

	Хусаар сүх ишилбэл бөх үү?

	Хушаар сүх ишилбэл бөх үү?

	 

	*

	 

	Ирэг, хурга, төлөг гурав

	Ширэг, борог идэв.

	 

	*

	 

	Сайхан устай булаг

	Гайхам үстэй булга

	 

	*

	 

	Гялгар шилэн хундага

	Гөлгөр ширэн хударга

	 

	*

	 

	Хул бор морь

	Хулгар хар морь хоёрын

	Хул бор морь нь

	Хулгар хар мориноосоо

	Хур дэлээрээ илүү

	 

	*

	 

	Хяр дээр

	Хяруу унаад

	Хяруу дээр

	Бяруу хэвтэв.

	 

	*

